
Abhirami Stotram

ಅಭಿರಾಮಿಸ್ತೋತ್ರಮ್

ನಮಸ್ತೇ ಲಲಿತೇ ದೇವಿ ಶ್ರೀಮತ್ಸಿಂಹಾಸನೇಶ್ವರಿ ।
ಭಕ್ತಾನಾಮಿಷ್ಟದೇ ಮಾತಃ ಅಭಿರಾಮಿ ನಮೋಽಸ್ತುತೇ ॥ ೧॥
ಚಂದ್ರೋದಯಂ ಕೃತವತೀ ತಾಟಂಕೇನ ಮಹೇಶ್ವರಿ ।
ಆಯುರ್ದೇಹಿ ಜಗನ್ಮಾತಃ ಅಭಿರಾಮಿ ನಮೋಽಸ್ತುತೇ ॥ ೨॥
ಸುಧಾಘಟೇಶಶ್ರೀಕಾಂತೇ ಶರಣಾಗತವತ್ಸಲೇ ।
ಆರೋಗ್ಯಂ ದೇಹಿ ಮೇ ನಿತ್ಯಮಭಿರಾಮಿ ನಮೋಽಸ್ತುತೇ ॥ ೩॥
ಕಲ್ಯಾಣಿ ಮಂಗಲಂ ದೇಹಿ ಜಗನ್ಮಂಗಲಕಾರಿಣಿ ।
ಐಶ್ವರ್ಯಂ ದೇಹಿ ಮೇ ನಿತ್ಯಮಭಿರಾಮಿ ನಮೋಽಸ್ತುತೇ ॥ ೪॥
ಚಂದ್ರಮಂಡಲಮಧ್ಯಸ್ಥೇ ಮಹಾತ್ರಿಪುರಸುಂದರಿ ।
ಶ್ರೀಚಕ್ರರಾಜನಿಲಯೇ ಅಭಿರಾಮಿ ನಮೋಽಸ್ತುತೇ ॥ ೫॥
ರಾಜೀವಲೋಚನೇ ಪೂರ್ಣೇ ಪೂರ್ಣಚಂದ್ರವಿಧಾಯಿನಿ ।
ಸೌಭಾಗ್ಯಂ ದೇಹಿ ಮೇ ನಿತ್ಯಮಭಿರಾಮಿ ನಮೋಽಸ್ತುತೇ ॥ ೬॥
ಗಣೇಶಸ್ಕಂದಜನನಿ ವೇದರೂಪೇ ಧನೇಶ್ವರಿ ।
ವಿದ್ಯಾಂ ಚ ದೇಹಿ ಮೇ ಕೀರ್ತಿಮಭಿರಾಮಿ ನಮೋಽಸ್ತುತೇ ॥ ೭॥
ಸುವಾಸಿನೀಪ್ರಿಯೇ ಮಾತಃ ಸೌಮಾಂಗಲ್ಯವಿವರ್ಧಿನೀ ।
ಮಾಂಗಲ್ಯಂ ದೇಹಿ ಮೇ ನಿತ್ಯಮಭಿರಾಮಿ ನಮೋಽಸ್ತುತೇ ॥ ೮॥
ಮಾರ್ಕಂಡೇಯಮಹಾಭಕ್ತ ಸುಬ್ರಹ್ಮಣ್ಯ ಸುಪೂಜಿತೇ ।
ಶ್ರೀರಾಜರಾಜೇಶ್ವರೀ ತ್ವಂ ಹ್ಯಭಿರಾಮಿ ನಮೋಽಸ್ತುತೇ ॥ ೯॥
ಸಾನ್ನಿಧ್ಯಂ ಕುರು ಕಲ್ಯಾಣೀ ಮಮ ಪೂಜಾಗೃಹೇ ಶುಭೇ ।
ಬಿಂಬೇ ದೀಪೇ ತಥಾ ಪುಷ್ಪೇ ಹರಿದ್ರಾಕುಂಕುಮೇ ಮಮ ॥ ೧೦॥
ಅಭಿರಾಮ್ಯಾ ಇದಂ ಸ್ತೋತ್ರಂ ಯಃ ಪಠೇಚ್ಛಕ್ತಿಸನ್ನಿಧೌ ।
ಆಯುರ್ಬಲಂಯಶೋ ವರ್ಚೋ ಮಂಗಲಂ ಚ ಭವೇತ್ಸುಖಮ್ ॥ ೧೧॥
ಇತಿ ಅಭಿರಾಮಿಸ್ತೋತ್ರಂ ಸಂಪೂರ್ಣಮ್ ।

